
BIOLOGIYA 
B.M.Sh er aliyev, S .Y .Gʻulomov,  I. IZokirov Kumushrang tobonbaliq  car assius gibelio ( bloc h,  1782) dag i bosh defor matsi yasini ng birinc hi q aydi  

 
Annotatsiya 

Bosh suyagi deformatsiyasi (pugheadedness) tabiiy va sunʼiy suv havzalarida yashovchi turli baliq oilalarida qayd 
etilgan boʻlsa-da, tabiiy populyatsiyalarda ushbu anomaliyaga ega baliq namunalari nisbatan kam uchraydi. Ushbu maqolada 
Fargʻona viloyati hududidagi zovur suvlaridan qayd etilgan kumushrang tobonbaliq Carassius gibelio (Bloch, 1782)ning bosh 
suyagi deformatsiyasi bilan bogʻliq yangi holat qaydi haqida soʻz boradi. Anomal namunaning morfometrik xususiyatlari normal 
individlar bilan taqqoslandi. Deformatsiyaga ega namunada yuqori jagʻ pastki jagʻga nisbatan qisqaroq boʻlib, boshning old qismi 
keskin pastga yoʻnalganligi va natijada tumshuq uzunligi sezilarli darajada qisqarganligi ko‘zga tashlanadi. Biroq, meristik 
belgilarda sezilarli farqlar kuzatilmadi.  

Аннотация 
Деформация черепа (pugheadedness) зафиксирована у различных семейств рыб, обитающих как в 

естественных, так и в искусственных водоемах. Однако случаи данной аномалии в природных популяциях 
встречаются относительно редко. В данном исследовании представлено новое описание черепной деформации у 
серебряного карася Carassius gibelio (Bloch, 1782), обнаруженного в дренажных водах Ферганского региона. 
Морфометрические характеристики аномальных экземпляров были сравнены с нормальными особями. У 
деформированного образца верхняя челюсть короче нижней, передняя часть головы резко наклонена вниз, что 
привело к значительному уменьшению длины рыла. Однако в меристических признаках заметных различий не 
выявлено. 

Abstract 
Pughead deformity has been recorded in various fish families inhabiting both natural and artificial water bodies. 

However, occurrences of this anomaly in natural populations remain relatively rare. This study reports a newly recorded case of 
pughead deformity in the Prussian carp, Carassius gibelio (Bloch, 1782), observed in ditch waters within the Fergana Region. 
The morphometric characteristics of the abnormal specimens were compared with those of normal individuals. In the deformed 
specimen, the upper jaw was shorter than the lower jaw, and the anterior part of the head was abruptly directed downward, 
resulting in a significantly reduced snout length. However, no noticeable differences were observed in meristic characteristics. 

 
Kalit soʻzlar: karpsimonlar, kumushrang tobonbaliq, morfologik anomaliyalar, bosh deformatsiyasi, Fargʻona vodiysi. 
Ключевые слова: карповые, серебряный карась, морфологические аномалии, деформация черепа, 

Ферганская долина. 
Key words: cyprinids, Prussian carp, morphological abnormalities, pugheadness, Fergana Valley. 

 
KIRISH 

Baliqlarning tugʻma yoki rivojlanish davomida paydo boʻladigan morfologik anomaliyalarga 
(teratologik) ega namunalari tabiatda keng uchramasa-da, biroq ular har doim tadqiqotlar 
tomonidan qiziqish bilan qayd etib borilgan (Hickey et al., 1977; Näslund & Jawad, 2022). 
Baliqlarda uchraydigan turli deformatsiyalar ular yashayotgan muhitdagi ekologik ifloslanish yoki 
boshqa noqulay atrof-muhit sharoitlarining indikatori boʻlishi mumkinligi sababli ham mazkur 

deformatsiyalarni monitoring qilib borish muhim ilmiy ahamiyat kasb etadi (Simon & Burskey, 
2016). Tabiiy suv havzalaridagi baliq populyatsiyalarida morfologik anomaliyalarning tez-tez 
kuzatilishi tadqiqotchilar tomonidan ayni hududning ekologik holati borasida xavotir uygʻotmay 
qolmaydi (Jawad & Ibrahim, 2018). Shu bois, bir qancha tadqiqotchilar tomonidan baliq 
populyatsiyalarida kuzatiladigan turli anomaliyalar suv ekotizimlaridagi ekologik muammolarni 
kuzatish uchun bioindikator sifatida qoʻllanishi mumkinligi qayd etilgan (Lemly, 1997; Sfakianakis et 
al., 2015). 

Baliqlarda eng yaqqol kuzatilgan morfologik skelet deformatsiyalaridan biri bu bosh 
suyagining old tomondan qisqarishi (ing. “pugheadedness”) hisoblanadi. Baliqlardagi bu holat 
braxitsefalik deformatsiya boʻlib, peshona suyaklarining old-orqa yoʻnalishda siqilishi yoki 
gipoplaziyasi bilan tavsiflanadi. “Pugheadedness” kuzatilgan baliqlarda peshona suyaklari qisqa va 
dumaloq shaklga ega boʻlib, koʻz oldidan keskin pastga egilgan boʻladi (Grimaldi & Bertoncini, 
2021). “Pugheadedness”ning ogʻirlik darajasi turlicha boʻlishi mumkin, baʼzi holatlarda deformatsiya 
juda yaqqol namoyon boʻlsa, boshqalarida u deyarli sezilmaydi (Näslund & Jawad, 2022). 

Tadqiqotchilar tomonidan olib borilgan kuzatishlarga qaraganda, baliqlarda kuzatiladigan 
“pugheadedness”ga oid eng dastlabki manba 1555-yilga tegishli boʻlib, u yerda boshi 
deformatsiyaga uchragan oddiy zogʻora baliq (Cyprinus carpio) tasvirlangan. Näslund va Jawad 
(2022) tomonidan baliqlarda kuzatilgan bosh deformatsiyasiga oid olib borilgan keng tahliliy 
tadqiqotda 1555-2020 yillar oraligʻidagi yozma ilmiy manbalarda jami 60 oilaga mansub 164 baliq 
turida “pugheadedness” qayd etilgani koʻrsatib oʻtilgan. Tadqiqotchilar “pugheadedness”da 
kuzatilgan anatomik oʻzgarishlarni tahlil qilar ekan, deformatsiya asosan ponasimon, gʻalvirsimon, 
yuqori jag‘, dimog‘ hamda peshona suyaklariga taʼsir qilishini qayd etgan. Shu bilan birga, 
tadqiqotda bosh deformatsiyasiga sabab boʻluvchi omillar batafsil ochib berilgan. Jumladan, tahlil 
natijalarida baliq organizmidagi baʼzi mutatsiyalar, ayniqsa, suyaklashish va suyaklarning 
minerallashuv jarayoniga taʼsir qiluvchi genetik oʻzgarishlar deformatsiyani keltirib chiqarishi 
mumkinligi oydinlashgan (Näslund & Jawad, 2022). Atrof-muhit va antropogen omillardan – 
harorat, suvning pH miqdori, shoʻrligi, kimyoviy tarkibi, ifloslanish darajasi hamda oziqlanish 
ratsionining bosh deformatsiyasi bilan ijobiy bogʻliqligi qayd etilgan. Shu bilan birga, Myxobolus 
cerebralis mikroskopik paraziti keltirib chiqaradigan kasallik losossimon baliqlarda bosh suyagi 
deformatsiyasining etiologik omili boʻlishi mumkinligi koʻrsatib oʻtilgan (Bruno, 1990). 

Ifloslanmagan tabiiy suv havzalarida uchrovchi baliqlarda bosh deformatsiyasining nisbati 
juda kichik boʻlib, umumiy individlarning 1% dan kam qismini tashkil etadi (Berra & Au, 1981). Suv 
ifloslana boshlagach u yerda yashovchi baliqlardagi deformatsiyalarning uchrash chastotasi ham 
oʻsib boradi (Klumpp et al., 2002). Tadqiqotlarda Nyu-York shahri yaqinida joylashgan va umumiy 
ekologik ifloslanish darajasi yuqori boʻlgan Gudzon daryosining quyi estuariysida yoʻl-yoʻl olabugʻa 
(Morone saxatilis) populyatsiyasining 10% dan ortiq individlarida bosh suyagi deformatsiyasi 
kuzatilgan (Sindermann et al., 1978). Sunʼiy suv havzalarida, jumladan, baliq yetishtiriladigan koʻl 
va hovuzlarda mazkur chastota yanada oshgan (Näslund & Jawad, 2022). 

Näslund va Jawad (2022) bosh deformatsiyasining oilalar kesimida uchrashi borasida 
mulohaza yuritar ekan, Clupeidae, Cyprinidae, Gadidae, Moronidae, Percidae, Salmonidae, 
Sciaenidae va Sparidae oilalariga oid “pugheadedness” bilan bogʻliq nashrlar soni har bir oilada 10 
dan ortiqni tashkil etishini qayd etdi. Mazkur baliq oilalarining barchasi tijorat baliqchiligi, havaskor 
baliq ovchiligi yoki akvakultura uchun muhim boʻlgan turlarni oʻz ichiga olishini hisobga olib, 
“pugheadedness” shuʼlaqanotli baliqlar uchun umumiy hodisa va muayyan oilalar yoki ularning 
yashash muhitlariga xos emas deb xulosa qilingan (Näslund & Jawad, 2022). 

Ayni vaqtgacha Cyprinidae oilasiga mansub Barbus sp., Carassius auratus (Linnaeus, 
1758), Cyprinus carpio Linnaeus, 1758 va Labeobarbus intermedius (Rüppell, 1835) kabi 4 baliq 
turida bosh deformatsiyasi ilmiy asosda qayd etilgan (Buonaparte, 1832; Al-harbi, 2001; Shkil & 
Smirnov, 2009; Jawad et al., 2020). Germaniyaning LAVES idorasi tomonidan Werra daryosi 
suviga kaliy chiqindilari qo‘shilishi natijasida daryodagi baliq turlarining xilma-xilligi, soni va 
biomassa miqdori sezilarli darajada kamayishi hamda kasallanishi haqidagi hisobotida bosh 
deformatsiyasi kuzatilgan baliqlar qatorida Carassius gibelio ham sanab o‘tilgan (Matthes & 
Warner, 2012). Biroq turning rasmi, bosh deformatsiyasining darajasi, morfometrik yoki boshqa 
morfologik ko‘rsatkichlari haqida ma’lumotlar keltirilmagan (Matthes & Warner, 2012). 

Mazkur tadqiqotda Farg‘ona viloyati hududidagi zovur suvlaridan qayd etilgan bosh 
deformatsiyasiga ega kumushrang tobonbaliq (C. gibelio)da morfologik, morfometrik va meristik 
ko‘rsatkichlar o‘zgarishlarini aniqlash va ularning baliq ekologik holati bilan bog‘liqligini baholash 
maqsad qilib olingan. 

Material va metodika. Tadqiqot uchun asos boʻlgan kumushrang tobonbaliq namunalari 
2024-yilning may oyi boshida Fargʻona viloyati Quva tumanidagi “Innovative fish farm” MCHJga 
qarashli baliqchilik koʻli yaqinidagi zovurlardan material yigʻish vaqtida tutilgan. Jami 52 ta namuna 
tutilgan boʻlib, ular orasida boshi deformatsiya boʻlgan baliq namunasi bittani tashkil etgan. U jonli 
holda suratga olingan (Samsung Galaxy A53, 65 MP, Janubiy Koreya). Shundan soʻng 4% li 
formalin eritmasida fiksatsiya qilingan va oradan 7 kun oʻtgach doimiy saqlash uchun 70% li etil 
spirtiga koʻchirib oʻtkazilgan. Namuna Baxtiyor Sheraliyev shaxsiy baliqlar kolleksiyasi (BSFC, 
Bakhtiyor Sheraliev Fish Collection)ga “BSFC 0217” raqami bilan joylashtirilgan. 

Tadqiq etilayotgan baliqdan morfometrik oʻlcham olishda Kottelat & Freyhof (2007) 
tomonidan tavsiya qilingan metodikadan foydalanilgan. Skelet tuzilishining umumiy holatini 
ifodalash uchun boshi deformatsiya boʻlgan kumushrang tobonbaliq namunasi rentgen apparatida 
tekshirilgan. 

NATIJA VA MUHOKAMA 
Qayd etilgan bosh deformatsiyasiga ega kumushrang tobonbaliq morfometrik tadqiq 

etilganda, uning umumiy uzunligi 150,84 mm, standart uzunligi esa 114,05 mm ekanligi maʼlum 
boʻldi (1-jadval). Uning tumshuq qismi kuchli deformatsiyalashgan boʻlib, yuqori jagʻi deyarli 
reduksiyaga uchragan. Pastki jagʻi ham qisman reduksiyaga uchragan boʻlib, yuqori jagʻga 
nisbatan biroz uzunroq ekanligi kuzatildi (1-rasm). 

1-rasm. Boshi deformatsiyalashgan kumushrang tobonbaliq (C. gibelio) ning yon tomondan 
umumiy koʻrinishi (tepada) va uning rentgenogrammasi (pastda). 

1-jadval  
Boshi normal hamda deformatsiyalashgan kumushrang tobonbaliq (C. gibelio) 

namunalari morfometrik koʻrsatkichlarining solishtirma tahlili 

Morfometrik koʻrsatkichlar 
Normal namunalar, 
Qoradaryo (n=13) 

Anormal namuna, 
Quva, zovur (n=1) 

min-max  
Umumiy uzunlik (mm) 43,97–104,90 150,84 
Standart uzunlik (mm) 33,03–80,64 114,05 

SL ga nisbatan % da 
Bosh uzunligi (HL) 29,71–34,34 23,84 
Tana balandligi dorsal qanot asosidan  36,37–41,71 37,00 
Tana eni dorsal qanot asosidan 18,30–22,77 19,91 
Predorsal uzunlik 49,86–54,78 44,60 
Postdorsal uzunlik 15,72–20,39 19,11 
Prepelvik uzunlik 46,06–50,05 39,75 
Preanal uzunlik 72,24–78,57 71,41 
Dorsal suzgich qanot balandligi  17,61–22,07 18,97 
Dorsal suzgich qanot asosining uzunligi 32,18–38,19 43,12 
Anal suzgich qanot balandligi  10,78–21,07 18,00 
Anal suzgich qanot asosining uzunligi 10,45–12,89 12,85 
Koʻkrak suzgich qanot uzunligi 16,10–19,47 19,70 
Qorin suzgich qanot uzunligi 19,83–22,05 20,49 
Dum suzgich qanot uzunligi 26,93–34,57 33,40 
Dum bandining uzunligi (CPL) 12,31–17,36 17,82 
Dum bandining balandligi (CPD) 15,27–17,40 17,17 
Dum bandining eni  5,96–8,15 7,93 
Koʻkrak-qorin suzgich qanotlar masofasi 15,98–20,39 17,62 
Qorin va anal suzgich qanotlar masofasi 24,19–30,27 32,99 
CPL/CPD 0,73–1,14 1,04 

HL ga nisbatan % da 
Bosh balandligi ensa sohasidan 74,97–87,87 107,91 
Bosh balandligi koʻz sohasidan 50,80–60,67 87,20 
Maksimal bosh eni 54,97–63,92 84,11 
Tumshuq uzunligi 26,65–32,39 13,17 
Koʻz diametri 22,28–27,11 32,99 
Interorbital masofa 37,63–42,99 50,31 
Postorbital bosh uzunligi 44,60–49,74 57,85 
Ogʻiz eni 18,65–25,29 26,63 
Burunlararo masofa 18,44–26,70 18,90 

 
Carassius gibelio dagi bosh deformatsiyasi baliqning umumiy va bosh morfologiyasida 

sezilarli oʻzgarishlarga olib kelgan. Qoradaryo havzasidan qayd etilgan normal holdagi kumushrang 
tobonbaliq namunalarining morfometrik koʻrsatkichlari bilan oʻzaro solishtirildi (1-jadval; 2-rasm). 
Boshi deformatsiyalashgan kumushrang tobonbaliqning bosh uzunligi SLning 23,84% iga teng 
boʻlib, bu normal baliqlardagi 29,71–34,34% oraligʻidan ancha past, aksincha, bosh uzunligiga 

nisbatan hisoblangan bosh balandligi ensa sohasidan 107,91% (normal baliqlarda 74,97–87,87%) 
va koʻz sohasidan 87,20% (normal baliqlarda 50,80–60,67%) gacha oshgan. Tumshuq uzunligi 
13,17% boʻlib, bu normal baliqlardagi 26,65–32,39% oraligʻidan ancha past. Koʻz diametri 32,99% 
gacha oshgan (normal baliqlarda 22,28–27,11%), interorbital masofa esa 50,31% ga yetgan 
(normal baliqlarda 37,63–42,99%). Biroq ogʻiz eni va burunlararo masofada deyarli katta farqlar 
kuzatilmadi (1-jadval). 

Predorsal uzunlik boshi deformatsiyalashgan namunada 44,60% gacha qisqargan (normal 
individlarda 49,86–54,78%), prepelvik uzunlik ham sezilarli kamaygan – 39,75% (normal baliqlarda 
46,06–50,05%). Suzgich qanotlarning mutanosibligida ham oʻzgarishlar kuzatilgan, jumladan, 
dorsal suzgich qanot asosining uzunligi 43,12% (normal baliqlarda 32,18–38,19%), qorin va anal 
suzgich qanotlar orasidagi masofa 32,99% (normal individlarda 24,19–30,27%) ni tashkil etdi. 
Lekin, shunga qaramay dum bandining uzunligi u qadar katta farq qilmagan (17,82% vs. 12,31–
17,36%). Shu bilan birga, dum bandi uzunligi va balandligi orasidagi nisbat koʻrsatkichi ham deyarli 
farq qilmagan (1,04 vs. 0,73–1,14) Bularning barchasi bosh deformatsiyasi holati natijasida 
boshdagi ponasimon va peshona suyaklarning qisqarishi, bosh suyagi deformatsiyasi va tana 
proporsiyalarining oʻzgarishi bilan bogʻliq ekanligini koʻrsatadi. 

Boshi deformatsiya bo‘lgan kumushrang tobonbaliqning meristik ko‘rsatkichlari quyidagicha 
bo‘ldi: dorsal suzgich qanot (D) - iv 18, anal (A) - iii 6, ko‘krak (P) - i 16, qorin (V) - i 8 va dum (C) - 
18. Yon chizig‘idagi tangachalar soni 27 tani tashkil etdi (1-rasm). Qoradaryodan qayd etilgan 
kumushrang tobonbaliqning meristik ko‘rsatkichlari esa quyidagicha bo‘ldi: D iii 16-18, A iii 5-6, P i 
16, V i 7-8 va C 17. Yon chizig‘idagi tangachalar soni 26-28 (2-rasm). Ko‘rinib turibdi-ki, boshning 
deformatsiyasi kumushrang tobonbaliqning meristik ko‘rsatkichlari o‘zgarishiga ta’sir qilmagan. 

 

 
2-rasm. Normal kumushrang tobonbaliq (Carassius gibelio), SL ~110 mm, Qoradaryo. 

 
Kutilganidan farqli ravishda, bosh suyak deformatsiyasi kumushrang tobonbaliqning omon 

qolish qobiliyatiga sezilarli darajada taʼsir koʻrsatmagan. Qayd etilgan kumushrang tobonbaliq 
voyaga yetgan boʻlib, mazkur tur uchun jinsiy yetilishning birinchi oʻlchami (Lm) 10,3 sm ekanligi 
maʼlum (Froese & Pauly, 2024). Ushbu tur Fargʻona vodiysida zovur ixtiofaunasining eng keng 
tarqalgan vakillaridan va havaskor ovchilik obyektlaridan biri hisoblanadi (Raxmonov va boshq., 
2024). Avvalgi ayrim tadqiqotlarda bosh suyak deformatsiyasi baliq individlarining omon qolish va 
oʻsishiga salbiy taʼsir qilishi kuzatilgan (Grinstead, 1971). Biroq, boshqa tadqiqot ishlarida mazkur 
deformatsiyaga ega boʻlishiga qaramay, yovvoyi tabiatda normal yashovchi baliqlar ham qayd 
etilgan (Bueno et al., 2015; Grimaldi & Bertoncini, 2021). 

Shunga qaramay, yovvoyi tabiatda bosh suyak deformatsiyasiga ega baliqlarning kam 
uchrashi ularning xulq-atvori va morfologiyasini chuqur oʻrganishni qiyinlashtiradi. Chunki koʻp 
hollarda ushbu baliqlar isteʼmol qilinadi va kelajakdagi tahlillar uchun saqlanmaydi. Shu sababli, bu 

sindromning baliqlar organizmining ontogenezi va ekologiyasiga toʻliq taʼsiri hali toʻliq tadqiq 
etilmagan. Bugungi kunda axborot va kommunikatsiya texnologiyalarining, ayniqsa, ijtimoiy 
tarmoqlarning rivojlanishi natijasida tabiatsevarlar doirasida yovvoyi tabiatda yashovchi baliqlardagi 
deformatsiyalar boʻyicha yangi maʼlumotlar (masalan, iNaturalist platformasida) paydo boʻlishi 
mumkin. Bu esa kelajakda bosh suyak deformatsiyasiga ega baliqlarning tarqalish va uchrash 
chastotasi hamda biologiyasini chuqurroq oʻrganish imkoniyatini yaratadi. 

Minnatdorchilik. Boshi deformatsiyalashgan kumushrang tobonbaliq namunasidan 
morfometrik oʻlcham olish hamda uning normal va rentgenografik tasvirini olishda yaqindan yordam 
bergan Fargʻona davlat universiteti biologiya mutaxassisligi magistrantlari Sharofiddin Xalimov, 
Murodjon Raxmonov, Shahnoza Abdulatipova va Muazzam Begmatovalarga hamda Qoradaryo 
havzasidan tutilgan kumushrang tobonbaliq namunalarining morfometrik ko‘rsatkichlari biz bilan 
bo‘lishgan FarDU Zoologiya va umumiy biologiya kafedrasi katta o‘qituvchisi Dildoraxon 
Komilovaga mualliflar o‘z minnatdorchiligini bildiradilar.  

